思維樹    潘艷姿
    真濟人知影有一種樹，叫做菩提樹；但是伊猶有一个真好聽的別稱，可能逐家道較生份！
    台中市有一个所在，種一大列的菩提樹，其中有一叢，結一个牌仔，寫樹仔的學名、科名、別稱、用途，我對別稱彼格，上有興趣，因為彼格寫「思維樹」，即兩字思維，予我真濟想法。
    我對菩提樹上事先的印象，只知影樹仔名，毋知伊的形體，一直到幾年前，佇路邊拾著一片葉仔，用手摸過，感覺真金滑，真適合提來做書籤，道好奇問樹仔邊附近的生理人：e ！請問即叢是啥物樹？其中有一个道隨應：啊道菩提樹也！經過即遍，我總算會當將樹仔名和樹仔形連做夥；尤其是特別偏愛「思維樹」即个別稱。
    最近看著的菩提樹，週邊的環境真寧靜，「思維」即兩字，道搁較有想像的空間，就樹仔的懸度來看，每一叢攏幾偌丈懸，樹箍嘛真粗，樹椏搁滾輪存，樹目一癗一癗，遠遠看去，可比是一尊一尊的「達摩」化身，真正是神奇不可思議。
搁較不可思議的，是伊竟然予我有體悟：佇懸大的菩提樹跤，我看著細細叢的昭和草，嘛予仝款的日頭致蔭、照顧。
原來天公攏無虧待咱，是咱毋知通寶惜！

